OBADIAS

Si Obadias nagsulat tingali sa mga tuig human sa 500, ug sa wala pa ang pagbuntog sa Edom sa tuig 312. Ang iyang sinulat puno sa panawagan sa panimalos, nga sa kailadman, nagpakita sa iyang pagtoo sa hustisya (katarong) sa Ginoo.

Batok sa Edom

1 Ang panan-awon ni Obadias. Mao ni ang giingon ni Yahweh mahitungod sa Edom.

Nabalitaan namo kang Yahweh, ug usa ka sinugo gipadala sa kanasoran nga moingon: “Mangalsa ta batok sa kaliwatan ni Esau.”

2 Himoon ko ning gamay sa mga nasod. 

Tamayon ka pag-ayo.

3 Mahisalaag ka sa imong kamapahitas-on;

ikaw nga nagpuyo sa mga siak sa pangpang.

Ibabaw sa kabukiran nahimutang ang imong pinuy-anan.

Nakaingon ka sa kaugalingon:

“Kinsa man ang makapahagsa nako?” 

4 Bisan tuod nanganawkanaw ka

sama sa naglupad nga agila;

bisag naghimo ka sa imong salag

taliwala sa mga bitoon,

hagsaon tikaw pag-usab.

5 Kon ang kawatan moanha sa kagabhion,

Unsang katalagmana ang naghulat nimo?

Dili ba kaha nga kana sila mangukadyang 

hangtod nga matagbaw sa ilang madala?

Kon ang mamumupo sa mga ubas motrabaho sa imong parasan,

dili ba kaha magbilin lang sila sa mga hagdawonon?’

6 Sud-ongag giunsa pagpangawat ang Esau;

bisan ang tinagoang bahandi ini gilakip pagkawat.

7 Ang imong kaabin moduot nimo sa utlanan; 

budhian ka sa kahigalaan nga nakigsalo nimo.

8 Mipahayag si Yahweh: Dili ko ba diay laglagon 

ang maalamon sa Edom anang adlawa,

ug kuhaan sa kaalam ang bukid Esau?

9 Ang imong mga mangugubat, O Teman, mangahadlok; 

ihawon ang tanang gikan sa bukid Esau.

10 Tungod sa panamastamas batok ni Jacob, imong igsoon,

pakaulawan ug laglagon ka sa kahangtoran.

11 Nagbarog ka lang ug nangyugpos

dihang gidala sa wala hiilhing mga tawo ang bahandi;

dihang nanulod ang mga langyaw sa ganghaan,

ug giripahan ang Jerusalem. 

Sad-an ka sama nila.

12 Ayawg anha aron magtan-aw lang ug magpasiatab tungod 

sa katalagman nga nahiagoman sa imong igsoon.

Ayaw pagmaya sa pagkagun-ob sa Juda,

ni manghambog sa iyang pagkalaglag.

13 Ayawg agi sa ganghaan sa akong katawhan

sa adlaw nga sila pakaulawan;

ni motamihid sa ilang katalagman 

sa adlaw sa ilang kalisdanan;

ni manghilabot sa ilang kabtangan

sa adlaw nga sila unya laglagon.

14 Ayawg hulat sa mga kinasang-an

aron pagpatay sa nangikyas;

o pagbudhi sa nahibiling buhi

sa adlaw sa ilang katalagman. 

15 Kay duol na ang adlaw ni Yahweh 

alang sa tanang kanasoran.

Ingon sa iyang gibuhat sa usag usa,

mao sab ang iyang buhaton kanimo.

Ang tanan mong binuhatan mosumbalik ra nimo.

16 Ingon nga nakainom ka sa akong balaang bukid,

moinom sab ang tanang kanasoran sa palibot 

hangtod nga mapuno...

Sama ra unya sila nga wala magpuyo dinha kaniadto.

17 Apan may mga mahibilin sa bukid Sion -

balaanon ang nahibilin.

Ang kaliwatan ni Jacob moangkon 

sa kaugalingong kabilin.

18 Ang nasod ni Jacob mahimong kalayo,

ug ang kang Jose sigang nagdilaab;

apan ang kang Esau, dagami nga hutdon pagsunog.

Walay mahibilin sa banay ni Esau;

mao ni ang giingon ni Yahweh.

19 Ang katawhan sa Negeb manimuyo

sa kabukiran sa Esau.

Ang gikan sa kapatagan 

manganha sa yuta sa mga Pilisteo;

Mopuyo sila sa Efraim ug sa Samaria.

Si Benjamin manag-iya sa Gilead.

20 Ang hininginlang mga Israelita

nga tua sa Canaan moangkon sa Fenicia

hangtod sa Sarepta.

Ang hininginlang Israelita gikan sa Jerusalem 

nga naa na karon sa Sefarad

manag-iya sa kalungsoran sa Negeb.

21 Mga manluluwas manungas sa bukid Sion,

aron magmando sa kabukiran sa Esau.

Unya, maghari si Yahweh.

